
Kommunet sisamaasut akornanni Nunaqarfinni Aqutsisut akisussaaffiinik 

pisinnaatitaaneqarnerannillu assigiiaarnerusumik atorneqartussaatinnissaat qanoq 

anguniarneqarsinnaanersoq pillugu oqallisissiatut siunnersuut. 

(Inatsisartunut ilaasortat Sara Olsvig aammalu Ane Hansen, Inuit Ataqatigiit) 

 

Inatsisartuni ilaasortat Sara Olsvig aamma Ane Hansen, Inuit Ataqatigiit apeqquteqaat 

aallaavigalugu soqutiginartumut oqallisissiaqarnissinnut qujanaq, imatut naatsumik ATASSUT-miit 

oqaaseqarfigissavarput. 

 

Siunnersuuteqartut Nunaqarfinni Aqutsisutut qinigaasut, akisussaaffiinik piginnaatitaanerisalu,  

Kommuunet namminersorsinnaatitaanerat ataqqigaluarlugu, assigiinnerusumik atuutsitsisoqarnissaa 

il.il. ujartorneqarpoq. ATASSUT-miit oqaatigilarput, kommuunet kattussuutinniarneqalermatali 

suliaq peqqissaarullugu suliarineqartariaqarmat, aalajangernissaq kinguaallatsinneqarnissaa 

kissaatigisimagaluarparput iluatsitsiviunngitsumilli. Nunaqarfinni Aqutsisut piffinni qinikkatut 

sunniuteqarnerat atorunnaarsinniarneqarnerallu ATASSUT-ip akerlerilluinnarnikuummagu. 

 

Siunnersuuteqartuniit Nunaqarfinni Aqutsisut oqartussaaqataanerat annikillisarneqannginnissaanik 

ajornanngippallu assigiinnerusumik piginnaatitaaffeqartarnissamik isumaqarneq ATASSUT-miit 

isumaqataaffigaarput. Kommuunerujussuit kattussuunneqanngikkallarmatali, Nunaqarfinni 

Aqutsisut qinikkatut aningaasatigut aqutsinnaanerat pisinnaatitaaffiillu allat assigiinneq ajoreerput. 

Taamaattorli Kommuunet namminerisaminnik aalajangersinnaanerat pisinnaatitsinerallu 

ataqqineqartussaaneralu ATASSUT-miit pingaartipparput, soolu aamma illoqarfinni „ illoqarfinnut 

aqutsisunik“ sinniisunilluunniit taaneqartartut pilersinneqartartut. Taamatut periarfissiineq, 

Kommuunerisaminnut ineriartornermut malinnaatitsinermullu pingaartutilittut ATASSUT-ip 

tamakkiisumik tapersersorpaa. 

 

ATASSUT-miit iluatsillugu naggataagut anersaarutigilaarusupparput, kommuunerujussuit 

kattussuunneqarmatali pingaartumik, illoqarfinni borgmester-eqarfiunngitsuni assorujussuaq 

innuttaasorpassuit kattussuussimaneq naammagisimaarnagu oqariartuutigisarmassuk. 

Tikkuartorneqartunut annerit ilagaat, qinikkatut sullissineq kiffartuussinerlu 

ungasillerujussuarsimanera, allaallu Qeqqata Kommuune-ani illoqarfiit marluinnaat 

nunaqarfigullumi avissaaqqittoqartariaqaraluarneranik qinikkatut apuussuisarnerat annikinngillat. 

 

Taamaattumik siunnersuuteqartut assigiinnerusumik suleriuseqartoqarnissaanik tikkuaanerannut 

tapersiigaluarluta, neriuutigeqaarput kingusinnerusukkut kattussuussimaneq pillugu pitsaaqutit 

ajoqutillu innuttaasut peqatigalugit oqariartuutigineqartartut nalilersorluarneqarumaartut. 

 

Siunnersuuteqartunut qujaqqilluta taakkuupput naatsumik ATASSUT-miit oqaatigiumasagut. 

 

 

 

  

 

  

        

  


